
Nd. 152. Nefndarálit [16. mál]
um frv. til I. um, að kjörskrá sú, er samin var í febrúar 1955, skuli gilda við bæjar-
stjórnarkosningar i Kópavogskaupstað 2. okt. 1955.

Frá minni hl. allsherjarnefndar.

Samkv. 28. gt. stjórnarskrárinnar má ekki gefa út bráðabirgðalög milli þinga;
nema brýna nauðsyn beri til.

Þess munu fá dæmi hér á landi, að ákvæðum gildandi kosningalaga hafi verið
breytt með bráðabirgðalögum, útgefnum milli þinga, rétt fyrir kosningar. En þess
eru áreiðanlega engin dæmi, að kjörskrá í einu kjördæmi hafi verið breytt með
bráðabirgðalögum rétt fyrir kosningar þvert ofan i skýr ákvæði almennra kosn-
ingalaga. Þess vegna eru þau bráðabirgðalög um kjörskrá í Kópavogskaupstað,
sem "staðfesta á með þessu frv., i senn algert einsdæmi i sögunni og háskalegt for-
dæmi, ef Alþingi staðfestir þau.

Ætla mætti, þar sem um svo einstæða og fordæmalausa lagasetningu var að
ræða sem bráðabirgðalög þessi voru, að félagsmálaráðherra, sem ber ábyrgð á setn-
ingu þeirra, hefði með tilliti til strangra ákvæða stjórnarskrárinnar talið sér skylt
að sýna fram á brýnni nauðsyn á setningu þessara bráðabirgðalaga en flestra ann-
arra, bæði í forsendum laganna og i ræðum hér á Alþingi.

Hver var hin brýna nauðsyn, sem bar til þess að setja í fyrsta sinn í sögunni
bráðabirgðalög um kosningar í einu kjördæmi?

Það er alkunnugt, að sú nauðsyn var aðeins pólitísks eðlis. Hún var einungis
ótti þriggja pólitískra flokka við fylgisleysi meðal kjósenda í Kópavogi, ef kosið
yrði eftir þeirri kjörskrá, sem kjósa bar eftir samkv. skýrum ákvæðum laga um
sveitarstjórnarkosningar, en 16. gr. þeirra laga mælir svo fyrir, að allar bæjar.
stjórnar- og hreppsnefndarkosningar skuli fara fram samkvæmt gildandi kjörskrá,
jafnt aukakosningar sem almennar kosningar, og eru engin dæmi þess, að út af þessu
hafi verið vikið - nema í Kópavogi í þetta sinn. Hafa þó aukakosningar til bæjar-
stjórna og hreppsnefnda oft farið fram og víða um land og verið sóttar með kappi.

Tvær staðreyndir sanna, að bráðabirgðalög þessi voru sett í pólitísku skyni,
beinlínis vegna þess, að pólitískur ráðherra, sem lögin setti, taldi ákveðnum póli-
tískum flokkum hag að því, að ákvæði almennra kosningalaga væru afnumin í
einu kjördæmi.

Kópavogsmál voru rædd á síðasta Alþingi oft og rækilega frá því snemma i
marz og til 2. maí, er lög um bæjarstjórn í Kópavogskaupstað voru endanlega sam-
þykkt. Í þeim umræðum var margrætt um óvenjulega fólksfjölgun í Kópavogs-
hreppi og tölu kjósenda á kjörskrá þar. Meira að segja voru það höfuðrök félags-
málaráðherra sjálfs og félaga hans, er voru flm. frv., um þau einstæðu lög,a:ð íbú-
um og þar með kjósendum í hreppnum hefði fjölgað svo ört, ekki sízt síðan kosn-
ingar fóru þar fram næst áður, en það var í maí 1954, að þess vegna bæri að gera
hreppinn að kaupstað og láta nýjar kosningar fara fram þar. Hinn 24. apríl "1955,
meðan frv. var enn til umræðu á Alþingi, fór fram almenn atkvæðagreiðsla um það
meðal kjósenda í Kópavogshreppi, þeirra sem atkvæðisbærir voru samkvæmt gild-
andi kjörskrá. Þá héldu flokksbræður ráðherrans því fram opinberlega, m. a. í
blaði ráðherrans, að sú atkvæðagreiðsla ætti ekki að fara fram eftir hinni gildandi,
löglegu kjörskrá, heldur eftir þeirri kjörskrá, sem ráðherrann síðar löggilti með
bráðabirgðalögunum. Þeir töldu sér hana hagstæðari og sínum málstað. Ráðherrann
vissi því vel, meðan lögin um bæjarstjórn í Kópavogi voru til umræðu á síðasta Al-
þingi, bæði um fólksfjölgunina í Kópavogi og auðvitað eigi síður um ákvæði sveitar-
stjórnarkosningalaganna um, að kjörskrár taki gildi árið eftir að þær eru samdar
og að allar sveitarstjórnarkosningar, jafnt aukakosningar sem almennar, skuli fara
fram samkvæmt gildandi kjörskrá. Hann vissi því vel, að bæjarstjórnarkosningar i
Kópavogi samkvæmt þeim lögum, sem verið var að berja fram á Alþingi, hlytu, að
óbreyttum lögum, að fara fram eftir þeirri kjörskrá, sem flokksbræður hans heimt-
uðu úr gildi. Samt hreyfði hann því ekki á Alþingi, að nauðsyn bæri til að breyta
ákvæðum almennra kosningalaga, að því er fyrirhugaðar bæjarstjórnarkosningar
i Kópavogi snerti, vegna fólksfjölgunar þar. Það var geymt, þangað til Alþingi
var farið heim. Þá uppgötvaði ráðherrann hina "brýnu nauðsyn" þess að breyta
kosningalögum í þessu sérstaka kjördæmi vegna fólksfjölgunar! Þá löggilti hann
með bráðabirgðalögum þá kjörskrá, sem flokksbræður hans og bandamenn þeirra
höfðu krafizt þegar í apríl að farið yrði eftir í kosningunum, af því að þeir töldu
sér hana hagstæðari, en hún átti samkv. gildandi lögum ekki að taka gildi fyrr en
24. jan. 1956.

Benda má á aðra staðreynd, sem sýnir, að þau einu rök, sem fram eru færð til
varnar bráðabirgðalögum þessum, þ. e. að þau hafi verið sett vegna óvenjulega
örrar fólksfjölgunar í Kópavogi, eru tylliástæða ein.



Sveitarstjórnarkosningar hafa farið frami Kópavogi um það bil tvöfalt oftar
en í öðrum sveitarstjórnarkjördæmum landsins á sama tíma. Þannig fóru fram
sveitarstjórnarkosningar þar árið 1948,aftur 1950 og enn tvisvar á árinu 1954. Öll
þessi ár var fólksfjölgun eins ör og jafnvel örari en á árinu 1954, en til þess er
vitnað i forsendum bráðabirgðalaganna, að hún hafi þá verið "hartnær 20 af hundr-
aði". En aldrei hefur félagsmálaráðherra þótt brýna nauðsyn bera til þess að breyta
ákvæðum sveitarstjórnarkosningalaga í þessu kjördæmi fyrr en nú í sumar.

Þau bráðabirgðalög, sem Alþingi er með þessu frv. ætlað að staðfesta, hafa
þegar haft það gildi og þær verkanir, sem þeim var af löggjafanum ætlað að hafa,
þótt ekki næðist sá pólitískí árangur, sem til var ætlazt með setningu þeirra. Bráða-
birgðalögin voru miðuð við ákveðinn dag, 2. okt. 1955, er kosið var í Kópavogi.
Eftir þann dag tók hin löglega kjörskrá, sem afnumin var með bráðabirgðalögun-
um, aftur gildi, og hún gildir nú í Kópavogi.

Þótt Alþingi láti hjá líða eða neiti að staðfesta bráðabirgðalögin vegna hins
háskalega fordæmis, sem fælist í staðfestingu þeirra, og þau falli því úr gildi samkv.
28. gr. stjórnarskrárinnar, breytir það engu um gildi þeirra sem laga eða verkanir
þann tíma, sem þeim var ætlað að gilda, né heldur lögmæti þeirra bæjarstjórnar-
kosninga, sem fram fóru í Kópavogi hinn 2. okt. s. l. Það, sem nú veit að Alþingi,
er einungis sú spurning, hvort það vilji með staðfestingu laganna leggja blessun
sína yfir þann verknað ráðherra að breyta með bráðabirgðalögum fyrir eitt kjör-
dæmi ákvæðum almennra kosningalaga og lýsa þar með yfir, að það telji ráðherr-
um slíkan verknað heimilan í framtíðinni. Ég tel það óhæfu. því legg ég til, að
frumvarpið verði afgreitt með ·svofelldri

RÖKSTUDDRI DAGSKRÁ:
Með þvíað þingdeildin telur það mjög varhugavert fordæmi, að ráðherra taki

sér vald til þess að breyta með bráðabirgðalögum milli þinga ákvæðum almennra
kosningalaga, varðandi kosningafyrirkomulag í einstöku kjördæmi eða kjördæm-
um við kosningar, er fara fram meðan Alþingi situr ekki, telur deildin ekki rétt að
samþykkja frumvarpið eins og það liggur fyrir og tekur fyrir næsta mál á dagskrá.

Alþingi, 3. des. 1955.

Gunnar Jóhannsson.


